
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti menggunakan telefon dan berbual-bual. Tumpukan perhatian pada khutbah yang
akan disampaikan, mudah-mudahan kita semua mendapat hidayah dan taufiq dari Allah
SWT.

Khutbah pada hari ini bertajuk: “Kelebihan Berkorban”.

Sebelum itu, khatib ingin mengingatkan sidang jemaah sekalian agar terus istigamah

mengimarahkan masjid, surau dan majlis-majlis ilmu, serta saling berpesan antara satu

sama lain dalam usaha menyeru melakukan kebaikan dan memberi peringatan dalam
mencegah sebarang bentuk kemungkaran. Demi menjaga keharmonian di negara tercinta
ini, khatib juga ingin berpesan kepada seluruh umat Islam, agar sentiasa berhati-hati
dengan setiap pertuturan dan tindakan yang boleh menjerumuskan diri sendiri dan orang
lain ke lembah kekufuran dan kefasiqan. Janganlah kita memperalatkan agama Islam
demi mencapai kepentingan sendiri lebih-lebih lagi dalam menghadapi kepelbagaian

pandangan, pendapat dan aliran pemikiran yang ada di negara kita.

SIDANG JEMAAH YANG DIRAHMATI ALLAH,

Hari ini kita berada pada 11 Zulhijjah, salah satu dari hari-hari tasyriq iaitu hari raya umat
Islam yang termasuk dalam Hari Raya Adha (Aidiladha), hari untuk makan dan minum
selain mengingati Allah SWT. Pada hari ini juga, diharamkan untuk berpuasa dan
merupakan waktu yang disyariatkan untuk melaksanakan ibadah korban iaitu

penyembelihan haiwan seperti unta, lembu, kibas, kambing dan seumpamanya.

Bermula dari selepas solat Aidiladha sehingga hari ke-13 Zulhijjah, kita dianjurkan untuk
menyembelih haiwan korban sebagaimana perintah yang terdapat dalam Surah al-

Kauthar ayat 2:
BTN

Maksudnya: “Oleh itu, kerjakanlah sembahyang kerana Tuhanmu semata-mata, dan

sembelihlah korban (sebagai bersyukur)”.

Ibadah-ibadah yang disyariatkan ini merupakan antara cara untuk mendekatkan diri
kepada Allah SWT sebagaimana sabda Rasulullah SAW:

Maksudnya: “Tidaklah seorang hamba-Ku mendekatkan diri kepada-Ku dengan sesuatu
yang lebih Aku cintai daripada hal-hal yang telah aku wajibkan baginya. Dan tidaklah
mendekatkan diri kepada-Ku dengan perbuatan-perbuatan sunnah hingga Aku

mencintainya”. (Hadis riwayat Imam al-Bukhari)

SIDANG JEMAAH YANG DIKASIHI SEKALIAN,
Ibadah korban memiliki kelebihan dan keutamaan yang mesti direbut oleh kaum muslimin.
Rasulullah SAW menyatakan tentang kelebihan ibadah korban sebagaimana dinyatakan

dalam hadis:

Maksudnya: “Tidak ada amalan yang dilakukan oleh manusia pada hari raya korban,
yang lebih dicintai oleh Allah selain menyembelih haiwan (berkorban). Sesungguhnya,
haiwan korban itu pada hari kiamat akan datang berserta tanduk-tanduknya, bulu-bulu,
dan kuku-kukunya. Dan sungguh, sebelum darah korban itu mengalir ke tanah, pahalanya
telah diterima di sisi Allah. Oleh sebab itu, lapangkanlah jiwa kamu untuk melakukannya”.

(Hadis riwayat at-Tirmidzi)

Itulah kelebihan yang telah dinyatakan oleh Rasulullah SAW. Maka, ambillah peluang bagi
sesiapa yang berkemampuan untuk melaksanakannya dalam kesempatan hari-hari
tasyriq ini. Bagi petugas-petugas ibadah korban pula, tunaikanlah tanggungjawab dengan
amanah dan ikhlas serta menuruti panduan dan hukum-hakam yang telah ditetapkan oleh
agama. Jangan mengambil kesempatan dengan mengambil bahagian-bahagian daging

tanpa keizinan dan kebenaran pemilik-pemilik daging korban tersebut.

SIDANG JEMAAH YANG DIRAHMATI ALLAH,
Mengakhiri khutbah Jumaat pada hari ini, khatib menyeru kepada seluruh umat Islam

supaya:

Pertama: Hari tasyriq (11, 12, dan 13 Zulhijjah) iaitu hari raya umat Islam yang termasuk
dalam Hari Raya Adha (Aidiladha), hari untuk makan dan minum selain mengingati Allah
SWT. Pada hari ini juga, diharamkan untuk berpuasa dan merupakan waktu yang

disyariatkan untuk melaksanakan ibadah korban

Kedua: Ibadah korban memiliki kelebihan dan keutamaan yang mesti direbut oleh kaum
muslimin.

Ketiga: Tunaikanlah setiap amal ibadah dan tanggungjawab yang telah diamanahkan
dengan ikhlas kerana Allah SWT.

Firman Allah SWT:

Maksudnya: “Daging dan darah binatang korban atau hadiah itu tidak sekali-kali akan
sampai kepada Allah, tetapi yang sampai kepada-Nya ialah amal yang ikhlas yang
berdasarkan takwa dari kamu. Demikianlah Dia memudahkan binatang-binatang itu bagi
kamu supaya kamu membesarkan Allah kerana mendapat nikmat petunjuk-Nya. Dan
sampaikanlah berita gembira (dengan balasan yang sebaik-baiknya) kepada orang-orang

yang berusaha supaya baik amalnya”. (Surah al-Hajj ayat 37)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Ya Allah! Tunjukkanlah kebenaran itu sebagai
kebenaran, dan kurniakanlah kami kekuatan untuk mengikutinya (memperjuangkannya),
dan tunjukkanlah yang batil itu sebagai batil dan kurniakanlah kami kekuatan untuk
menjauhinya serta menghapuskannya. Jangan jadikan yang benar dan batil itu samar-
samar bagi kami, yang akan menyebabkan kami sesat. Dan jadikanlah kami pemimpin
bagi orang-orang yang bertakwa. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masijid.
Sesungguhnya hanya kepada-Mu jua Ya Allah, doa kami mohon diperkenan dan diterima.

